
Annotatsiya. Mazkur maqolada O‘zbekistonda eksport imkoniyatlarini kengaytirish va qishloq 
xo‘jaligi eksport salohiyatidan samarali foydalanishning tashkiliy-iqtisodiy asoslari tadqiq etilgan. 
Qishloq xo‘jaligi mahsulotlarini ishlab chiqarish, chuqur qayta ishlash, xalqaro standartlashtirish, 
saqlash va agro-logistika tizimlarini rivojlantirishning eksport raqobatbardoshligiga ta’siri tahlil 
qilingan. Shuningdek, yuqori qo‘shilgan qiymatli mahsulotlar eksportini oshirish, eksport 
geografiyasini diversifikatsiya qilish, raqamli texnologiyalarni joriy etish va milliy agrobrendlarni 
shakllantirish yo‘nalishlari asoslangan. Eksport salohiyatini oshirish bo‘yicha ilmiy-amaliy taklif va 
tavsiyalar ishlab chiqilgan. 
Kalit so‘zlar: eksport salohiyati, qishloq xo‘jaligi, agrar eksport, tashqi savdo, raqobatbardoshlik, 
yuqori qo‘shilgan qiymat, qayta ishlash, agro-logistika, xalqaro standartlar, sertifikatlashtirish, 
eksport geografiyasi, raqamli texnologiyalar, agrobrend, eksport marketingi, qiymat zanjiri, sovuq 
zanjir, innovatsiyalar, resurs tejamkor texnologiyalar, eksportni moliyalashtirish. 
 
Аннотация. В данной статье исследованы организационно-экономические основы 
расширения экспортных возможностей Узбекистана и эффективного использования 
экспортного потенциала сельского хозяйства. Проанализировано влияние производства, 
глубокой переработки, международной стандартизации, хранения сельскохозяйственной 
продукции и развития агрологистических систем на экспортную конкурентоспособность. 
Также обоснованы направления увеличения экспорта продукции с высокой добавленной 
стоимостью, диверсификации географии экспорта, внедрения цифровых технологий и 
формирования национальных агробрендов. Разработаны научно-практические предложения 
и рекомендации по повышению экспортного потенциала. 
Ключевые слова: экспортный потенциал, сельское хозяйство, аграрный экспорт, внешняя 
торговля, конкурентоспособность, высокая добавленная стоимость, переработка, 
агрологистика, международные стандарты, сертификация, география экспорта, цифровые 
технологии, агробренд, экспортный маркетинг, цепочка создания стоимости, холодовая цепь, 
инновации, ресурсосберегающие технологии, экспортное финансирование. 
 

Abstract. This article examines the organizational and economic foundations for expanding 
Uzbekistan’s export opportunities and effectively utilizing the export potential of agriculture. The 
study analyzes the impact of agricultural production, deep processing, international standardization, 
storage, and the development of agrologistics systems on export competitiveness. It also substantiates 
the key directions for increasing exports of high-value-added products, diversifying export markets, 
introducing digital technologies, and developing national agribrands. Scientific and practical 
proposals and recommendations have been developed to enhance the export potential of the 
agricultural sector. 
Keywords: export potential, agriculture, agricultural exports, foreign trade, competitiveness, high 
added value, processing, agrologistics, international standards, certification, export geography, digital 
technologies, agribrand, export marketing, value chain, cold chain, innovations, resource-efficient 
technologies, export financing. 

KIRISH 
Bugungi kunda jahon iqtisodiyotida kechayotgan globallashuv va 

integratsiya jarayonlari mamlakatlarning tashqi savdo salohiyatini oshirish, 
milliy ishlab chiqarishning raqobatbardoshligini ta’minlash hamda mavjud tabiiy-
iqtisodiy resurslardan samarali foydalanishni taqozo etmoqda. Ayniqsa, qishloq 
xo‘jaligi mamlakat iqtisodiyotining strategik tarmoqlaridan biri sifatida nafaqat 
aholini oziq-ovqat mahsulotlari bilan ta’minlash, balki eksport tushumlarini 
ko‘paytirish, yangi ish o‘rinlarini yaratish, hududlar iqtisodiy salohiyatini oshirish 
va qo‘shilgan qiymat zanjirlarini shakllantirishda muhim ahamiyat kasb etadi. 
Shu bois mamlakatimizda qishloq xo‘jaligi mahsulotlarini yetishtirish bilan bir 
qatorda ularni chuqur qayta ishlash, xalqaro standartlar asosida sertifikatlash, 
logistika va saqlash infratuzilmasini rivojlantirish hamda tashqi bozorlarga 
yuqori qo‘shilgan qiymatga ega tayyor mahsulotlar sifatida olib chiqishga alohida 
e’tibor qaratilmoqda. 

Mamlakatimizda qishloq xo‘jaligini modernizatsiya qilish va eksport 
salohiyatini kengaytirish davlat iqtisodiy siyosatining ustuvor yo‘nalishlaridan 
biri hisoblanadi. Xususan, O‘zbekiston Respublikasi Prezidentining 2019-yil 23-
oktabrdagi PF-5853-son Farmoni bilan tasdiqlangan “O‘zbekiston Respublikasi 
qishloq xo‘jaligini rivojlantirishning 2020–2030-yillarga mo‘ljallangan 
strategiyasi”da qishloq xo‘jaligi mahsulotlarining raqobatbardoshligini oshirish, 
qo‘shilgan qiymat zanjirlarini shakllantirish, qayta ishlashni kengaytirish, eksport 
geografiyasini diversifikatsiya qilish va zamonaviy logistika tizimlarini 
rivojlantirish ustuvor vazifalar sifatida belgilangan. Mazkur strategiyada 2030-
yilgacha qishloq xo‘jaligi va oziq-ovqat mahsulotlari eksporti hajmini 20 mlrd 
AQSh dollariga yetkazish maqsadi ham belgilangan. 

Shundan kelib chiqib, qishloq xo‘jaligida eksport salohiyatidan samarali 
foydalanishning tashkiliy-iqtisodiy mexanizmlarini takomillashtirish, yuqori 
qo‘shilgan qiymatli mahsulotlar ishlab chiqarishni kengaytirish, zamonaviy 
agrotexnologiyalarni joriy etish, logistika va saqlash infratuzilmasini 
rivojlantirish hamda xalqaro bozorlarda raqobatbardosh milliy agrobrendlarni 
shakllantirish bugungi kunning dolzarb ilmiy-amaliy masalalaridan biri 
hisoblanadi. 

 
ADABIYOTLAR TAHLILI 
Qishloq xo‘jaligini rivojlantirish va uning eksport salohiyatini oshirish 

masalalari iqtisodiy fanlarda keng tadqiq etilgan yo‘nalishlardan biri hisoblanadi. 
Mazkur masalaning nazariy asoslari xalqaro savdo, raqobatbardoshlik, agrar 
iqtisodiyot, qiymat zanjiri, logistika va innovatsion rivojlanish konsepsiyalari 
bilan chambarchas bog‘liq. Ilmiy adabiyotlarda qishloq xo‘jaligi eksportining 
rivojlanishi nafaqat mahsulot ishlab chiqarish hajmini oshirish, balki uning sifati, 
tannarxi, xalqaro standartlarga muvofiqligi, logistika samaradorligi va tashqi 
bozorlardagi talabni o‘rganish bilan bog‘liq kompleks jarayon sifatida talqin 
qilinadi. 

M.Porterning raqobatbardoshlik nazariyasida esa mamlakat va 
tarmoqlarning xalqaro bozordagi ustunligi faqat tabiiy resurslar bilan emas, balki 
innovatsiyalar, infratuzilma, malakali mehnat resurslari, texnologik rivojlanish va 
ishlab chiqaruvchilar o‘rtasidagi kooperatsiya bilan belgilanadi. Mazkur nazariy 
yondashuv qishloq xo‘jaligida agroklasterlarni shakllantirish, qayta ishlash 
korxonalarini rivojlantirish, ilmiy-tadqiqot va ishlab chiqarish o‘rtasidagi 
aloqalarni kuchaytirish hamda eksportga yo‘naltirilgan qiymat zanjirlarini tashkil 
etishning ilmiy asoslarini yaratadi. 

O‘zbekistonlik olimlar tadqiqotlarida ham agrar sohani modernizatsiya 
qilish, qishloq xo‘jaligida iqtisodiy samaradorlikni oshirish, klaster tizimini 
rivojlantirish, eksport salohiyatini kengaytirish va hududlarning agrar 
imkoniyatlaridan samarali foydalanish masalalariga katta e’tibor qaratilgan. 
Jumladan, Q.X. Abdurahmonov, A.V. Vahobov, A.M. Qodirov, Sh.N. Zaynutdinov, I.S. 
Tursunov va boshqa olimlarning ilmiy ishlarida iqtisodiy o‘sish, tarkibiy 
o‘zgarishlar, tadbirkorlik, investitsiya va hududiy rivojlanishning nazariy hamda 
amaliy jihatlari tadqiq etilgan. 

 
TADQIQOT METODOLOGIYASI 
Mazkur tadqiqotning metodologik asosini mamlakatimizda eksport 

imkoniyatlarini kengaytirish va qishloq xo‘jaligini barqaror rivojlantirishning 
tashkiliy-iqtisodiy mexanizmlarini o‘rganishga qaratilgan tizimli yondashuv 
tashkil etadi. Tadqiqot jarayonida qishloq xo‘jaligi mahsulotlarini ishlab 
chiqarish, qayta ishlash, saqlash, transport-logistika, marketing va eksport qilish 
jarayonlari o‘zaro bog‘liq yagona tizim sifatida qaraldi. Oʻzbekiston Respublikasi 
Prezidentining 2025-yil 8-apreldagi “Qishloq xoʻjaligi mahsulotlarining eksport 
salohiyatini oshirish hamda qayta ishlash zanjirini rivojlantirish boʻyicha 
qoʻshimcha chora-tadbirlar toʻgʻrisida”gi PQ-136-son qarorida qishloq xo‘jaligi 
mahsulotlarining eksport salohiyatini oshirish va qayta ishlash zanjirini 
rivojlantirish bo‘yicha qo‘shimcha chora-tadbirlar belgilangan. Bunda agrar 
sohaning eksport salohiyatini shakllantiruvchi ishlab chiqarish, resurs, 
innovatsion, infratuzilmaviy va institutsional omillar kompleks ravishda tahlil 
qilindi. 

 
TAHLILLAR VA ASOSIY NATIJALAR 
O‘zbekiston iqtisodiyotining barqaror rivojlanishini ta’minlashda qishloq 

xo‘jaligining eksport salohiyatidan samarali foydalanish muhim strategik 
ahamiyat kasb etadi. Mamlakatning tabiiy-iqlimiy sharoiti, mehnat resurslari, 
qishloq xo‘jaligi mahsulotlari yetishtirish bo‘yicha shakllangan tajribasi hamda 
ichki va tashqi bozorlarda oziq-ovqat mahsulotlariga talabning ortib borishi agrar 
eksportni kengaytirish uchun muhim imkoniyatlarni yaratmoqda. Shu bilan birga, 
xalqaro bozorlarda raqobatning kuchayishi mahsulot hajmini oshirish bilan bir 
qatorda uning sifati, tannarxi, qayta ishlash darajasi, logistika samaradorligi va 
xalqaro standartlarga muvofiqligini ta’minlashni talab etmoqda. 

Jumladan, eksport faoliyatini qo‘llab-quvvatlash borasida O‘zbekiston 
Respublikasi Prezidentining 2021-yil 7-sentabrdagi PF-6306-son “Eksportchi 
korxonalarni rag‘batlantirishga oid qo‘shimcha chora-tadbirlar to‘g‘risida”gi 
Farmoni muhim ahamiyatga ega bo‘lib, unda eksport qiluvchi korxonalarni 
moliyaviy qo‘llab-quvvatlash, eksportoldi moliyalashtirish imkoniyatlarini 
kengaytirish va tadbirkorlik subyektlarining tashqi bozorlardagi faolligini 
oshirishga qaratilgan mexanizmlar nazarda tutilgan. Qishloq xo‘jaligini 
rivojlantirish bo‘yicha belgilangan strategik vazifalarni amaliy jihatdan 
kuchaytirish maqsadida O‘zbekiston Respublikasi Prezidentining 2022-yil  
7-iyundagi PQ-273-son qarori bilan qishloq xo‘jaligini rivojlantirishning  
2020–2030-yillarga mo‘ljallangan strategiyasida belgilangan vazifalarni samarali 
tashkil etishga doir qo‘shimcha chora-tadbirlar belgilandi. Mazkur qaror oziq-
ovqat xavfsizligini ta’minlash, agrar tarmoq samaradorligini oshirish va strategik 
maqsadlarni amaliyotga izchil tatbiq etishning muhim huquqiy asoslaridan 
biridir. Eksport salohiyatini oshirish masalalari 2022-yil 21-dekabrdagi  
PF-268-son “Tadbirkorlik subyektlarining eksport faoliyatini qo‘llab-
quvvatlashning qo‘shimcha chora-tadbirlari to‘g‘risida”gi Farmonda ham o‘z 
aksini topgan. Ushbu hujjat orqali mahalliy mahsulotlarning yangi istiqbolli tashqi 
bozorlarga kirib borishi uchun qulay shart-sharoitlar yaratish, eksportoldi va 
eksport bilan bog‘liq operatsiyalarni moliyalashtirish mexanizmlarini 
kengaytirish kabi yo‘nalishlarga e’tibor qaratilgan. 

Mamlakat taraqqiyotining uzoq muddatli strategik yo‘nalishlari nuqtayi 
nazaridan O‘zbekiston Respublikasi Prezidentining 2023-yil 11-sentabrdagi  
PF-158-son “O‘zbekiston – 2030” strategiyasi to‘g‘risida”gi Farmoni ham alohida 
ahamiyat kasb etadi. Mazkur strategiya mamlakat iqtisodiyotini barqaror 
rivojlantirish, ishlab chiqarish samaradorligini oshirish, xalqaro bozorlarda milliy 
iqtisodiyotning raqobatbardoshligini kuchaytirish va eksport imkoniyatlarini 
kengaytirishga qaratilgan strategik vazifalarni belgilab berdi. 2026-yil  
16-fevraldagi PF-21-son Farmon bilan esa “O‘zbekiston – 2030” strategiyasini 
global iqtisodiy o‘zgarishlar va yangi talablar asosida takomillashtirish hamda 
islohotlarni yangi bosqichga olib chiqish bo‘yicha qo‘shimcha chora-tadbirlar 
belgilandi. 2025-yilda O‘zbekistonda qishloq xo‘jaligi, o‘rmon xo‘jaligi va 
baliqchilik mahsulotlari hajmi 538,9 trln so‘mni tashkil etib, 2024-yilga nisbatan 
4,4 foiz o‘sdi. Qishloq xo‘jaligi mahsulotlarining asosiy qismini dehqon va tomorqa 
xo‘jaliklari, fermer xo‘jaliklari hamda qishloq xo‘jaligi faoliyati bilan 
shug‘ullanuvchi tashkilotlar ishlab chiqargan. Eksport yo‘nalishida ham ijobiy 
natijalar kuzatilmoqda. 2025-yilda O‘zbekiston 2,2 mln tonna meva-sabzavot 
mahsulotlarini xorijiy bozorlarga eksport qilib, undan 2,1 mlrd AQSH dollari 
miqdorida tushum olgan. Mazkur eksport qiymati 2024-yilga nisbatan 36,9 foizga 
oshgan. 

Qishloq xo‘jaligi eksportining iqtisodiy samaradorligini baholashda ishlab 
chiqarish hajmi bilan eksport hajmi o‘rtasidagi nisbat alohida ahamiyatga ega. 
Agar yetishtirilgan mahsulotning katta qismi xomashyo shaklida ichki yoki tashqi 
bozorga chiqarilsa, mamlakatning qo‘shilgan qiymat yaratish imkoniyati 

cheklanadi. Shu sababli agrar eksport siyosatining asosiy yo‘nalishlaridan biri 
xom qishloq xo‘jaligi mahsulotlarini eksport qilishdan bosqichma-bosqich qayta 
ishlangan, qadoqlangan va xalqaro standartlarga javob beradigan tayyor 
mahsulotlar eksportiga o‘tishdan iborat bo‘lishi lozim. 

Qishloq xo‘jaligi eksport salohiyatini shakllantiruvchi asosiy omillar. 
Tadqiqot natijalari qishloq xo‘jaligi eksport salohiyatiga ta’sir etuvchi 

omillarni shartli ravishda oltita asosiy guruhga ajratish mumkinligini ko‘rsatdi: 
ishlab chiqarish, resurs, texnologik, logistika, institutsional va bozor omillari. 

1-jadval 
Qishloq xo‘jaligi eksport salohiyatiga ta’sir etuvchi asosiy omillar 

№ Omillar guruhi Asosiy ko‘rsatkichlar Eksportga ta’siri 

1. Ishlab chiqarish 
omillari 

Hosildorlik, ishlab chiqarish hajmi, 
mahsulot turi 

Eksport resurslari 
hajmini belgilaydi 

2. Resurs omillari Yer, suv, mehnat va moliyaviy 
resurslar 

Ishlab chiqarish 
barqarorligini 

ta’minlaydi 

3. Texnologik omillar Zamonaviy agrotexnologiyalar, 
raqamlashtirish, avtomatlashtirish 

Mahsulot sifati va 
mehnat unumdorligini 

oshiradi 

4. Qayta ishlash 
omillari Qayta ishlash, qadoqlash, saralash Qo‘shilgan qiymatni 

oshiradi 

5. Logistika omillari Ombor, sovutish, transport, bojxona 
Xarajat va mahsulot 

yo‘qotishlarini 
kamaytiradi 

6. Bozor omillari Talab, narx, eksport geografiyasi 
Tashqi bozordagi 

raqobatbardoshlikni 
belgilaydi 

7. Institutsional omillar Sertifikatlashtirish, davlat ko‘magi, 
kredit 

Eksport jarayonlarini 
yengillashtiradi 

 
Jadval ma’lumotlarining tahlili shuni ko‘rsatadiki, eksport salohiyati faqat 

ishlab chiqarish hajmiga bog‘liq emas. Masalan, mahsulot hajmining ko‘payishi 
eksportning avtomatik ravishda oshishini anglatmaydi. Agar mahsulotni saqlash, 
saralash, qadoqlash, sertifikatlashtirish va tashish tizimlari yetarli darajada 
rivojlanmagan bo‘lsa, ishlab chiqarishdagi qo‘shimcha hajmning bir qismi ichki 
bozorda qolishi yoki mahsulotning sifat yo‘qotishlari tufayli eksport qiymati 
pasayishi mumkin. 

2-jadval 
Qishloq xo‘jaligi eksport salohiyatini kompleks baholash mezonlari 

№ Baholash yo‘nalishi Ulushi, % Asosiy mezonlar 
1. Ishlab chiqarish salohiyati 20 Hosildorlik, ishlab chiqarish hajmi 
2. Mahsulot sifati 15 Standartlar va sertifikatlar 

3. Qayta ishlash darajasi 20 Tayyor va qayta ishlangan 
mahsulot ulushi 

4. Logistika salohiyati 15 Ombor, transport, sovutish tizimi 
5. Innovatsion salohiyat 15 Raqamli va agrotexnologiyalar 
6. Bozor diversifikatsiyasi 15 Eksport bozorlari soni va tarkibi 

Innovatsion ishlab chiqarish →	 qayta	 ishlash	 →	 standartlashtirish	 →	
qadoqlash →	 saqlash	→	 agro-logistika →	 raqamli	marketing	→	 eksport	 →	
tashqi bozorda qayta aloqa. 

Umuman olganda, tahlillar qishloq xo‘jaligida eksport imkoniyatlarini 
kengaytirish uchun uchta strategik yo‘nalish ustuvor ekanligini ko‘rsatmoqda: 

 birinchidan, ishlab chiqarish samaradorligini oshirish va resurslardan 
oqilona foydalanish;  

 ikkinchidan, mahsulotlarni chuqur qayta ishlash orqali yuqori qo‘shilgan 
qiymat yaratish;  

 uchinchidan, xalqaro standartlar, zamonaviy logistika, raqamli 
texnologiyalar va eksport marketingi asosida tashqi bozorlardagi 
raqobatbardoshlikni kuchaytirish. 

Shunday qilib, mamlakatimiz qishloq xo‘jaligining eksport salohiyatini 
oshirish faqat eksport hajmini ko‘paytirish bilan cheklanmasdan, agrar ishlab 
chiqarishning butun iqtisodiy tizimini modernizatsiya qilishni talab etadi. 
Ayniqsa, qiymat zanjirlarini chuqurlashtirish, qayta ishlash ulushini oshirish, 
logistika xarajatlarini kamaytirish, xalqaro sertifikatlashtirishni kengaytirish, 
raqamli texnologiyalarni joriy etish va eksport geografiyasini diversifikatsiya 
qilish mamlakatning xalqaro agrar bozordagi raqobatbardoshligini oshirishning 
asosiy omillari sifatida namoyon bo‘ladi. 

 
XULOSA VA TAKLIFLAR 
Olib borilgan tadqiqotlar va tahlillar natijasida mamlakatimizda eksport 

imkoniyatlarini kengaytirish hamda qishloq xo‘jaligini barqaror rivojlantirish 
o‘zaro chambarchas bog‘liq bo‘lgan iqtisodiy jarayonlar ekanligi aniqlandi. 
Qishloq xo‘jaligi mahsulotlarini ishlab chiqarish hajmini oshirish bilan bir qatorda 
ularning sifatini yaxshilash, qayta ishlash darajasini oshirish, saqlash va 
transport-logistika tizimini takomillashtirish, xalqaro standartlarni joriy etish 
hamda tashqi bozorlarni diversifikatsiya qilish mamlakat agrar eksport 
salohiyatini oshirishning asosiy shartlari hisoblanadi. 

Tadqiqot natijalari shuni ko‘rsatdiki, qishloq xo‘jaligi eksportining 
samaradorligi faqat yetishtirilayotgan mahsulot hajmi bilan belgilanmaydi. 
Mahsulotning xalqaro standartlarga muvofiqligi, qo‘shilgan qiymat darajasi, 
tannarxi, saqlash imkoniyatlari, logistika xarajatlari, eksport bozorlari tarkibi va 
zamonaviy marketing texnologiyalaridan foydalanish darajasi ham eksport 
raqobatbardoshligiga bevosita ta’sir ko‘rsatadi. Shu sababli agrar eksportni 
rivojlantirishda ishlab chiqarishdan tortib, yakuniy iste’molchigacha bo‘lgan 
qiymat zanjirini kompleks boshqarishga asoslangan yondashuvni shakllantirish 
maqsadga muvofiq. 

Tadqiqot davomida aniqlangan muammolarni bartaraf etish va qishloq 
xo‘jaligi eksport salohiyatidan samarali foydalanish maqsadida quyidagi ilmiy-
amaliy takliflar ishlab chiqildi: 

1. Yuqori qo‘shilgan qiymatli qishloq xo‘jaligi mahsulotlari eksportini 
kengaytirish. Xom qishloq xo‘jaligi mahsulotlarini eksport qilishdan ko‘ra ularni 

qayta ishlash, qadoqlash va tayyor mahsulot sifatida tashqi bozorlarga 
chiqarishga ustuvor ahamiyat berish lozim. Buning uchun meva-sabzavot, uzum, 
go‘sht, sut va boshqa mahsulotlarni chuqur qayta ishlaydigan zamonaviy 
korxonalarni tashkil etish maqsadga muvofiq. 

2. “Ishlab chiqarish–qayta ishlash–saqlash–logistika–eksport” yagona 
qiymat zanjirini shakllantirish. Fermer xo‘jaliklari, agroklasterlar, qayta ishlash 
korxonalari, logistika operatorlari va eksportyorlar o‘rtasidagi kooperatsion 
aloqalarni kuchaytirish orqali mahsulot harakatining barcha bosqichlarini 
muvofiqlashtirish zarur. Bu mahsulot yo‘qotishlarini kamaytirish va eksport 
tannarxini pasaytirish imkonini beradi. 

3. Agro-logistika infratuzilmasini rivojlantirish. Qishloq xo‘jaligi 
mahsulotlari yetishtiriladigan hududlarda zamonaviy agro-logistika markazlari, 
sovutish omborlari, saralash va qadoqlash komplekslarini ko‘paytirish taklif 
etiladi. Ayniqsa, tez buziladigan mahsulotlar uchun “sovuq zanjir” tizimini ishlab 
chiqaruvchidan eksport bozoridagi xaridorgacha uzluksiz tashkil etish lozim. 

4. Xalqaro sertifikatlashtirish tizimini kengaytirish. Eksportbop mahsulotlar 
ishlab chiqaruvchi xo‘jalik va korxonalarga GlobalG.A.P., HACCP, ISO va boshqa 
xalqaro standartlarni joriy etishda texnik va maslahat ko‘magini kuchaytirish 
zarur. Sertifikatlashtirish xarajatlarini kamaytirish va hududlarda zamonaviy 
laboratoriya xizmatlarini rivojlantirish tashqi bozorlarga chiqish imkoniyatlarini 
kengaytiradi. 

5. Eksport geografiyasini diversifikatsiya qilish. Qishloq xo‘jaligi eksportini 
faqat an’anaviy bozorlar bilan cheklab qo‘ymasdan, yangi istiqbolli mamlakatlar 
bozorlariga chiqish bo‘yicha tizimli marketing tadqiqotlarini olib borish lozim. 
Har bir tashqi bozor bo‘yicha talab, narx, raqobatchilar, logistika xarajatlari va 
sertifikatlashtirish talablari o‘rganilib, mahsulot eksporti bo‘yicha alohida 
strategiyalar ishlab chiqilishi maqsadga muvofiq. 

6. Qishloq xo‘jaligida raqamli texnologiyalardan foydalanishni 
jadallashtirish. Sun’iy intellekt, GIS, masofadan zondlash, dronlar, IoT va raqamli 
monitoring tizimlarini joriy etish orqali hosildorlikni prognozlash, resurslardan 
foydalanishni optimallashtirish va mahsulot sifatini nazorat qilish 
imkoniyatlarini kengaytirish zarur. Shu bilan birga, eksport buyurtmalari, 
shartnomalar va logistika jarayonlarini boshqarishga mo‘ljallangan yagona 
raqamli platformalarni rivojlantirish taklif etiladi. 

7. Milliy agrobrendlarni shakllantirish va eksport marketingini kuchaytirish. 
O‘zbekistonning ekologik toza va sifatli qishloq xo‘jaligi mahsulotlarini xalqaro 
bozorlarda yagona milliy agrobrend ostida targ‘ib qilish eksport samaradorligini 
oshirishga xizmat qiladi. Mahsulotlarning kelib chiqishi, sifati va ishlab chiqarish 
texnologiyasini aks ettiruvchi raqamli identifikatsiya va kuzatuvchanlik 
tizimlarini joriy etish ham iste’molchilar ishonchini oshiradi. 

8. Eksport faoliyatini moliyaviy qo‘llab-quvvatlash mexanizmlarini 
takomillashtirish. Eksportoldi moliyalashtirish, aylanma mablag‘larni kreditlash, 
eksport sug‘urtasi va savdo moliyalashtirish instrumentlaridan foydalanish 

imkoniyatlarini kengaytirish zarur. Ayniqsa, kichik va o‘rta qishloq xo‘jaligi ishlab 
chiqaruvchilarining eksport faoliyatiga kirib kelishini rag‘batlantirish muhimdir. 

9. Suv va yer resurslaridan samarali foydalanishni ta’minlash. Iqlim 
o‘zgarishi va suv resurslari cheklangan sharoitda tomchilatib sug‘orish, 
yomg‘irlatib sug‘orish, raqamli irrigatsiya va suv sarfini monitoring qilish 
texnologiyalarini keng joriy etish lozim. Resurs tejamkor texnologiyalar mahsulot 
tannarxini pasaytirish bilan birga qishloq xo‘jaligi ishlab chiqarishining uzoq 
muddatli barqarorligini ta’minlaydi. 

10. Eksport salohiyatini hududlar kesimida kompleks baholash tizimini joriy 
etish. Hududlarning eksport imkoniyatlarini faqat ishlab chiqarish hajmi asosida 
emas, balki hosildorlik, qayta ishlash darajasi, mahsulot sifati, logistika 
infratuzilmasi, innovatsion faollik va tashqi bozorlar bilan aloqalar kabi 
ko‘rsatkichlar asosida integral baholash maqsadga muvofiq. Bunday yondashuv 
hududlarning mavjud ustunliklari va muammolarini aniqlash hamda 
investitsiyalarni aniq yo‘nalishlarga yo‘naltirish imkonini beradi. 

